
  НінаГаліноўская



  



  Kaлi я шчаслівы



  
    
      
        
          
            
              


              


              Зарадка


              Спускайцеся з ложка,


              Босенькія ножкі.


              Тапачкі абуйце,


              Шпарка маршыруйце.


              Гніся, мая спінка,


              Лепей, як галінка.


              Раз, два, тры, чатыры!


              Станьце, ножкі, шырай!


              Рукі ўлева, рукі управа!


              Ой, як хораша, цікава


              Кожны ранак з таткам


              Нам рабіць зарадку.


              


            

          

        

      

    

  


  
    
      
        
          
            
              


              3 мамай


              3 маёй мамай вы знаёмы?


              Не? Шкада, сябры, што не.


              Калі мама мая дома,


              Дык заўсёды добра мне.


              3 мамай кніжка цікавей,


              3 мамай я заўжды смялей.


              3 мамай траўка зеляней,


              3 мамай і абед смачней.


              3 мамай сонейка святлей,


              Нават плакаць весялей.


              


            

          

        

      

    

  


  
    
      
        
          
            
              


              Па-сяброўску


              Баіцца Каця індыка.


              У сенцы хуценька ўцякла.


              Бяру дзяўчынку за руку,


              Кажу з пагрозай індыку:


              — Ідзі з курамі пі ваду.


              Дзяўчынку па двары вяду.


              Яна хінецца да мяне:


              — Табе не страшна, Юра?


              — Не.


              Самому ж трохі страшнавата:


              Індык балбоча каля хаты.


              Ды трэба Каці памагчы.


              



              — Індык, хоць крышку памаўчы!


              


            

          

        

      

    

  


  
    
      
        
          
            
              


              На бліны


              Но, мой конік вараны.


              Мы спяшаем на бліны —


              Дранікі бульбяныя,


              Татам згатаваныя.


              Я таксама не праспаў -


              3 татам бульбу абіраў.


              Будуць смачныя бліны.


              Но, мой конік вараны!


              


            

          

        

      

    

  


  
    
      
        
          
            
              


              Тата-капітан


              Мой тата — марак-капітан.


              Праплыў не адзін акіян.


              У розных краінах бываў


              I розных людзей сустракаў.


              Ці шчасціла бачыць табе


              Вялізны, як дом, карабель?


              Плыве ён прасторам марскім —


              Згінаюцца хвалі пад ім.


              Калі ж акіян зазлуе,


              Уздыбіць ён хвалі свае,


              Пагоніць адну за адной


              Высокай сцяной вадзяной.


              I судна лупцуюць яны,


              Кіпяць ад дарэмнай «вайны».


              Па курсу плыве карабель.


              Да прыстаняў новых, зямель.


              Пасля — на радзіму ізноў...


              Мой тата прыедзе дамоў.


              Абдыме ён маму, мяне.


              I ласкава мне падміргне:


              — На тыдзень прыйшоў у запас,


              Ну як, не штарміла у вас?


              Адказваю:


              — Не, у нас штыль.


              Расказвай мне казку і быль. 

            

          

        

      

    

  


  
    
      
        
          
            
              


              Kaлi я шчаслівы


              Клюшка са мной,


              Мячык са мной —


              Я рухавы.


              Сонца са мной,


              Кветкі са мной —


              Я ласкавы.


              Мурка са мной,


              Тузік са мной —


              Я смяшлівы.


              Мама са мной,


              Тата са мной —


              Я шчаслівы. 

            

          

        

      

    

  


  
    
      
        
          
            
              


              Песня для мамы


              Склала песеньку ў дзень я вясновы.


              Мне бярозка падказвала словы,


              А жаўрук падабраў для іх ноты,


              Кветкі крышку далі ім пяшчоты.


              Майскі вецер і сонца для песні


              Цеплыню і бадзёрасць прынеслі.


              Стала песенька шчыраю самай,


              Я ж сама яе склала для мамы.


              


            

          

        

      

    

  


  
    
      
        
          
            
              


              Божае бласлаўленне


              Прыйшлі мы з мамай у храм.


              Паставілі свечкі. I нам


              3 іконы ўсміхнулася Божая маці.


              Ласкавы пагляд у Ісуса-дзіцяці.


              I сэрца хвалюе святое імгненне —


              Анёлы ад Бога нясуць бласлаўленне.


              Мы робім яму на каленях паклон.


              Ідзе цеплыня ад свечак, ікон.


              



              Дадому ў настроі вяртаемся з мамай.


              Нясём у душы радасць светлую з храма.


              


            

          

        

      

    

  


  
    
      
        
          
            
              


              Працоўны экзамен


              — Дай мне фартух, бабуля.


              Натамілася ты.


              Бульба, морква, цыбуля,


              Дзве камфоркі пліты —


              Гатаваць буду каву,


              Кашу, боршч і кампот.


              Ды каб кожная страва


              Смакам поўніла рот.


              А ты будзеш, бабулька,


              Кансультантам маім.


              — Мы экзамен, Ганулька,


              На «выдатна» здадзім!


              


            

          

        

      

    

  


  
    
      
        
          
            
              


              Будзільнік


              Ён у нас заўсёды ўпарты,


              Хто яго ні завядзе:


              На рабоце мама, тата —


              Нібы сонны, ледзь брыдзе.


              Калі ж сплю, дык ён у спешцы —


              Не паспею сон дасніць —


              На цікавым самым месцы


              Нечакана зазвініць.


              Захварэю — ён ізноўку


              Запавольвае свой крок.


              А катаюся я з горкі —


              Ён імчыцца назнарок.


              Надакучыў мне будзільнік,


              Можа, ёсць такі завод,


              Дзе б зрабілі нам званільнік,


              Каб ішоў наадварот.


              


            

          

        

      

    

  


  
    
      
        
          
            
              


              Аўчарка


              Купілі аўчарку


              Па клічцы Джульбарс.


              I шумна, і весела


              Зараз у нас.


              Быць лоўкім, адважным


              Джульбарса вучу,


              Бо з ім на граніцы


              Служыць я хачу.


              


            

          

        

      

    

  


  
    
      
        
          
            
              


              Мая сястра


              У калясцы едзе сястрычка.


              Усміхаюцца ўсе малой.


              На бярозцы цінь-цінь сінічка -


              Гэта песня таксама ёй.


              Села сонца на круглы тварык


              І шапнула: «Хутчэй расці!»


              У сястрычкі такія мары:


              Стаць на ножкі, самой пайсці.


              — Дачакаешся, будзь цярплівай.


              Крыкнуць хочацца мне: «Ура!


              Гляньце ўсе, я такі шчаслівы:


              У калясцы — мая сястра!»


              


            

          

        

      

    

  


  
    
      
        
          
            
              


              Працую з дзедам


              Добра нам жывецца з дзедам:


              Я сяджу пасля абеду,


              Мые посуд мой дзядуля.


              Мы не любім з ім мурзуляў.


              Падмятае дзед падлогу —


              Я стаю каля парога.


              Дзед нясе прадукты з крамы,


              Побач я бягу таксама.


              Дзед цюльпаны палівае,


              Пра цюльпаны я спяваю.


              Робім мы ўсё з дзедам самі —


              Памагаем добра маме.


              


            

          

        

      

    

  


  
    
      
        
          
            
              


              Загартаваны


              Узімку на лыжах я ў полі,


              Улетку гуляю з мячом,


              Малы не хварэю ніколі,


              А вырасту — стану ўрачом. 

            

          

        

      

    

  


  
    
      
        
          
            
              


              На лузе


              Сенакос, сенакос!


              За пракосам — пракос.


              Пра касьбу не пытай —


              Сам на луг завітай


              I траву варуш-шы,


              Разам з сонцам суш-шы!


              



              Сена складзена ў стог.


              Дзякуй, ты дапамог.


              


            

          

        

      

    

  


  
    
      
        
          
            
              


              Мой незабыўны дзед


              Такое бяды не ведаў,


              Так цяжка, балюча мне:


              Сягоння не стала дзеда.


              Дзедаў партрэт на сцяне.


              Ніколі больш раніцою


              Мяне не разбудзіць дзед,


              Не пойдзе ў дзетсад са мною,


              Не выведзе веласіпед.


              Стаіліся казкі і вершы,


              У кніжках маўкліва ляжаць.


              3 дзедам я быў дужэйшы,


              Любіў з ім папрацаваць:


              Наводзілі лад у кватэры,


              Мялі у дзве мятлы з ім двор.


              Лавілі язёў на вячэру,


              Збіралі на ўзлессі чабор.


              Як добра было мне з дзедам,


              Ніколі не сумаваў:


              Многа ён казак ведаў,


              Гульняў і розных забаў.


              Няма яго больш са мною.


              Толькі партрэт вісіць.


              Дзядуля мой пад сасною


              У роднай зямельцы спіць.


              Які дарагі і родны


              Гэты маўклівы партрэт!


              3 усмешкай, такой лагоднай,


              Мой незабыўны дзед.


              


            

          

        

      

    

  


  
    
      
        
          
            
              


              Тры рукі


              У Валодзі тры рукі —


              Так рашылі сябрукі.


              Першая — працаўніца,


              Другая — жартаўніца,


              Трэцяя — заграбніца,


              Пільных вачэй баіцца.


              Сорам яна хлапечы —


              Любіць чужыя рэчы.


              


            

          

        

      

    

  


  
    
      
        
          
            
              


              «Кашачок»


              Кошка грае на раялі —


              Кацяняты заскакалі.


              Восем лапак скок ды скок,


              Слаўны танец «Кашачок». 

            

          

        

      

    

  


  
    
      
        
          
            
              


              Канёк-Гарбунок


              Ажыві на малюнку,


              Мой Канёк-Гарбунок.


              Паімчым на рачулку,


              У зялёны лясок.


              Стукнеш-грукнеш падковай -


              Зазвініць цішыня.


              Адгукнецца дуброва —


              Рада бачыць каня.


              Мы аб’едзем-абскачам


              I лугі, і палі.


              Прыгажосць ты пабачыш


              Беларускай зямлі.


              Пазнаёмлю з сябрамі,


              Мой Канёк-Гарбунок,


              Ты гуляць будзеш з намі.


              Ажыві, галубок!


              


            

          

        

      

    

  


  
    
      
        
          
            
              


              Балада пра сабаку


              Сабаку ў сям’і любілі.


              Кармілі, гуляць вадзілі.


              Слухмяны быў і цярплівы,


              У хаце добра ён жыў.


              Праходзілі дні цікава:


              Гуллівы быў і рухавы.


              3 адданасцю апантанай


              Сабака людзям служыў.


              Хоць быў ён не вінаваты —


              Любімца прагналі з хаты.


              Умомант ён стаў бяздомны.


              Настаў пакутлівы час.


              Хто костачку шчыра кіне,


              Хто палкаю дасць па спіне,


              А нехта шапне сардэчна:


              — Як многа кінутых вас!


              Ен бегае палахліва,


              Пагляд у яго тужлівы.


              Галодны, худы, калматы,


              Як хоча пёсік дамоў!


              Пакорміце вы сабаку —


              Вачыма ён скажа дзякуй.


              Не крыўдзіце бедалагу —


              Вініце гаспадароў.


              


            

          

        

      

    

  


  
    
      
        
          
            
              


              Коцік


              Коцік-варкоцік


              Лёг на жывоцік.


              Лапкі пад вушка —


              Не трэба падушка. 

            

          

        

      

    

  


  
    
      
        
          
            
              


              Бабуліна песня


              Бабуля спявала


              Вячэрнюю песню:


              — Расці, мой унучак,


              Пад сонейкам веснім,


              Пад сонейкам летнім,


              Асеннім, зімовым.


              Расці ты разумным,


              Прыгожым, здаровым.


              Хай сэрца тваё


              Будзе добрым і чуйным.


              Яшчэ, мой няўрымслівы,


              Вельмі хачу я,


              Каб гэтую песню


              I родны парог


              Нідзе і ніколі


              Забыць ты не змог.


              


            

          

        

      

    

  


  
    
      
        
          
            
              


              Калыханка


              Закрываюць кветкі вочы,


              Толькі Мішка спаць не хоча.


              Ён забраўся пад канапу


              I ляжыць, узняўшы лапы.


              Сам устаць ніяк не можа.


              Я паклала Мішку ў ложак.


              Спі, мой Мішка, баю-бай,


              На мяне не пазірай.


              Куры, гусі ўжо заснулі.


              Кліча спаць мяне матуля.


              Спі, мой любы, люлі, люлі

